
Ed. 612. Frumvarp til laga [251. mál]
um Jarðboranir ríkisins.

(Lagt fyrir Alþingi á 105. löggjafarþingi 1982-83.)

1. gr.
Ríkið starfrækir fyrirtæki er nefnist Jarðboranir ríkisins. Skal það rekið sem sjálfstætt

fyrirtæki með sérstöku reikningshaldi.
Jarðboranir ríkisins heyra undir ráðherra þann sem fer með orkumál.

2. gr.
Hlutverk Jarðborana ríkisins er að eiga og reka jarðbora til notkunar við rannsóknir á

orkulindum landsins og við vinnslu á orku úr jörðu. Þeim er heimilt að bora í öðru skyni eftir
því sem við verður komið.

3. gr.
Gerður skal verksamningur um hvert verkefni sem Jarðboranir ríkisins taka að sér.
Ráðherra skal setja gjaldskrá fyrir Jarðboranir ríkisins.
Gjaldskrá Jarðborana ríkisins skal ákveðin með hliðsjón af því að tekjur af borunum

standi undir rekstrarkostnaði og fjármagnskostnaði fyrirtækisins miðað við eðlilegan
afskriftatíma og hæfilega arðgjöf.

4. gr.
Heimilt er að veita Jarðborunum ríkisins stofntillag af fé á fjárlögum til kaupa á tækjum

til borana sem talið er þjóðhagslega æskilegt að fyrirtækið eigi, en áætlanir sýna að ekki
verður unnt að fjármagna með arði af notkun þeirra.

5. gr.
Ráðherra skipar forstjóra Jarðborana ríkisins til 5 ára í senn. Forstjóri ræður aðra

starfsmenn fyrirtækisins. Um starfskjör fastráðinna starfsmanna fer samkvæmt kjarasamn-
ingum ríkisstarfsmanna hverju sinni.

6. gr.
Ráðherra setur með reglugerð nánari ákvæði um starfsemi Jarðborana ríkisins.

7. gr.
Fjármálaráðherra er heimilt að fella niður aðflutningsgjöld og söluskatt af vinnu og

aðföngum Jarðborana ríkisins vegna jarðhitaborana.

8. gr.
Lög þessi taka þegar gildi.



Athugasemdir við lagafrumvarp þetta.
Frumvarp þetta er flutt samhliða frumvarpi til orkulaga.
Rétt þykir að hafa sérlög um Jarðboranir ríkisins í stað þess að fjallað sé um slíkt

fyrirtæki í almennum orkulögum svo sem verið hefur.
Meginbreytingar sem frumvarp þetta felur í sér frá gildandi lögum eru að:

1) Orkustofnun er ekki falið að annast rekstur Jarðborana ríkisins, eins og verið hefur,
heldur skal fyrirtækið lúta sérstökum forstjóra sem ráðherra skipar.

2) Ný ákvæði eru sett um starfshætti fyrirtækisins.

Athugasemdir við einstakar greinar frumvarpsins.
Um 1. gr.

Hér er um þá breytingu að ræða frá gildandi lögum að fellt er niður ákvæði um að
ráðherra feli Orkustofnun eða öðrum aðila að annast rekstur fyrirtækisins.

Um 2. gr.
Hér er nánar og skýrar kveðið á um hlutverk og verkefni Jarðborana ríkisins en gert er í

gildandi lögum.

Um 3. gr.
Í greininni er kveðið á um starfshætti Jarðborana ríkisins sem leiðir af því að hér er um

að ræða verktakafyrirtæki. Lagt er til að verksamningar verði gerðir í öllum tilvikum.

Um 4. gr.
Oft er þess óskað að Jarðboranir ríkisins kaupi sérhæfð tæki til að leysa verkefni á sviði

borana sem nauðsynlegt er að framkvæma vegna rannsókna eða vinnslu. Enda þótt
nauðsynlegt sé talið að þessi tæki séu til taks öðru hverju, geta verkefnin verið svo strjál að
fyrirtækið geti ekki fjármagnað kaup á þeim með arði af verksölu. því er lagt til að heimilt
verði að veita Jarðborunum ríkisins stofntillag til kaupa á slíkum tækjum ef það er talið
þjóðhagslega hagkvæmt.

Um 5. og 6. gr.
Þarfnast ekki skýringa.

Um 7. gr.
Hér er lagt til að tekin verði upp heimild um niðurfellingu söluskatts og aðflutnings-

gjalda af borverkum og aðföngum Jarðborana ríkisins til jarðhitaborana. Talið er að slík
heimild hafi ekki verið fyrir hendi nema að því er varðar hitaveitur sem sérstök lög ná til.
Reglur þær sem hér er lagt til að teknar verði upp eru til samræmis við það sem tíðkast hefur
um vatnsaflsvirkjanir um langa hríð. Eðlilegt er að hliðstæðar reglur gildi um virkjun
jarðvarma og vatnsafls.

Um 8. gr.
Þarfnast ekki skýringa.


